1

GRONDWET VAN DIE OPVOEDKUNDESTUDENTEKOMITEE
UNIVERSITEIT VAN STELLENBOSCH

Soos goedgekeur deur die voltydse residensiële studente van die
Fakulteit Opvoedkunde

1.  Algemeen

1.1 
Die Opvoedkundestudentekomitee – hierna net OSK - is die verteenwoordigende liggaam van die residensiële voltydse voorgraadse, nagraadse diplomas en honneursstudente van die Fakulteit Opvoedkunde aan die Universiteit van Stellenbosch.

2.  Lidmaatskap

2.1
Alle residensiële voltydse voorgraadse, nagraadse diplomas en honneursstudente wat gedurende ‘n akademiese jaar geregistreer is aan die Fakulteit Opvoedkunde, is lede van die OSK.

3.  Gesag

3.1
Die OSK en sy lede staan onder die gesag van die dekaan van die Fakulteit 
Opvoedkunde.
3.2
Die skakeldosent van die OSK word deur die dekaan genomineer.
4.  Samestelling

4.1
Die administratiewe komitee van die OSK sal bestaan uit ’n voorsitter, ondervoorsitter, ABR-verteenwoordiger en ses (6) addisionele lede.

4.2 
Die lede van die administratiewe komitee sal verkies word uit die sewentien (17) klasverteenwoordigers van die onderskeie jaargroepe.

4.3 
Uit die lede van die administratiewe komitee sal ’n uitvoerende komitee verkies word.

4.4 
Die uitvoerende komitee sal bestaan uit die voorsitter, ondervoorsitter, tesourier en administratiewe beampte.

5. Verkiesings

5.1 ’n Klasverteenwoordiger sal verkies word elke jaar vir die verskeie jaargroepe.

5.1.1 Klasverteenwoordigers sal verkies word in die vierde (4de) kwartaal van die huidige jaar.

5.1.2 Klasverteenwoordigers van voorgraadse eerstejaarsstudente, nagraadse en gevorderde onderwysdiplomas en honeursgroepe sal verkies word in die eerste kwartaal van die daaropvolgende jaar.

5.1.3 Die termyn van klasverteenwoordigers sal strek vanaf die dag van verkiesing tot ten tye van die nuwe klasverteenwoordigers of in die geval van voorgraadse eerstejaarsstudente, nagraadse en gevorderde onderwysdiplomas en honeursgroepe, die volgende jaar se verkiesing.

5.2 ’n Voorsitter en ondervoorsitter sal verkies word in die vierde (4de) kwartaal.

5.2.1 Die voorsitter dien vanweë sy amp outomaties op die Akademiese Belangeraad (ABR).

5.2.2 Die voorsitter en ondervoorsitter se termyn sal strek tot die verkiesing van ’n nuwe voorsitter in die daaropvolgende vierde (4de) kwartaal.
5.3
’n Verteenwoordiger wat sal dien op die Akademiese Belangeraad (ABR) sal 
verkies word in die vierde (4de) kwartaal.


5.3.1 
Hierdie verteenwoordiger sal verkies word uit die genoemde jaargroepe se klasverteenwoordigers wat reeds verkies is.


5.3.2
Hierdie verkiesing sal gefasiliteer word deur die skakeldosent van die OSK of die uitgaande uitvoerende komitee van die OSK.


5.3.3

Klasverteenwoordigers mag hulleself nomineer of genomineer word.

5.3.4
Stemming kan by wyse van hand, skriftelik of mondelings op die diskresie van die betrokke partye plaasvind.
5.3.5
Indien daar enige probleme met die verkiesing van die verteenwoordiger is en/of indien daar te veel nominasies is en stemming bemoeilik word; mag onderhoude deur die ABR voorsitter en ondervoorsitter met die kandidate gereël word.  Die ABR voorsitter en ondervoorsitter het hierdeur die reg om ’n geskikte kandidaat te verkies om op die ABR te dien. 
5.3.6
Die ABR-verteenwoordiger se termyn sal strek vanaf die dag van verkiesing tot die daaropvolgende jaar se dag van verkiesing.

5.3.7
Die ABR-verteenwoordiger sal uit sy amp die portefeulje van ABRO behartig.
5.4 Ses (6) addisionele lede word verkies om te dien op die administratiewe komitee vanaf die eerste (1ste) kwartaal van die daaropvolgende jaar.  
5.4.1 Hierdie lede sal verkies word uit alle klasverteenwoordigers wat 
reeds verkies is tot op daardie punt.

5.4.1.1 Eerstejaarstudente aan die Fakulteit kan nie tot die administratiewe komitee verkies word nie.

5.4.2 Hierdie verkiesing sal fasiliteer word deur die skakeldosent van die OSK.

5.4.3 Klasverteenwoordigers mag hulself nomineer of genomineer word.

5.4.4 Stemming kan by wyse van hand, skriftelik of mondelings gebeur op die diskresie van die betrokke partye. 
5.4.5 Die ses (6) addisionele lede se termyn sal strek vanaf die dag van verkiesing tot die daaropvolgende jaar se dag van verkiesing.

5.5 Vier (4) lede sal verkies word tot die uitvoerende komitee van die OSK.

5.5.1 Lede sal verkies word onder die lede van die administratiewe komitee.

5.5.2 Hierdie verkiesing sal gefasiliteer word deur die skakeldosent van die OSK.

5.5.3 Lede van die administratiewe komitee mag hulself nomineer of genomineer word.

5.5.4 Stemming kan by wyse van hand, skriftelik of mondelings op die diskresie van die betrokke partye plaasvind.

6. Die Akademiese Belangeraad vir Opvoeders (ABRO)

6.1 Alle oorblywende klasverteenwoordigers dien ex officio op die Akademiese Belangeraad vir Opvoeders (ABRO).

6.1.1 Lede op die administratiewe komitee mag ook dien en insette lewer op ABRO.

6.2 ABRO behartig alle akademiese kwessies van studente van die Fakulteit Opvoedkunde.

6.3 ABRO word gelei deur die ABR-verteenwoordiger op die OSK.

6.4 ABRO sal vergader op ’n ad hoc-basis soos bepaal deur die lede, maar inligting vanuit die administratiewe komitee se vergaderings word hoofsaaklik elektronies aangestuur.

7. Pligte van die administratiewe komitee

‘n Volledige verslag vir elkeen van die volgende portefeuljes moet op ‘n dag voor die einde van die akademiese jaar, soos bepaal deur die voorsitter en met inagneming van  reglement 7(1)(d), ingehandig word.

7.1.
Pligte van die Voorsitter

(a) Die voorsitter dien as koördinerende skakel tussen die skakeldosent, dekaan en die bestuur, sodat alle dienste wat aan die studente voorsien word, hetsy deur die Universiteit of deur hulself, bevredigende leeromstandighede vir die studente sal skep.

(b) Verantwoordelik vir die reël en hou van vergaderings, asook vir die nakom van pligte en portefeuljes.

(c) Behartig die belange van die studente en verseker die behoorlike funksionering van die goedgekeurde akademiese klagteprosedure.

(d) Verantwoordelik vir die opstel van ‘n jaarverslag in samewerking met die administratiewe beampte wat by die jaarvergadering aan die bestuur van die Vereniging voorgelees moet word. ‘n Afskrif van die verslag moet voor die sluiting van klasse aan die dekaan en skakeldosent oorhandig word.

(e) Verteenwoordig die bestuur op die Akademiese Belangeraad- (ABR) en Fakulteitsraadvergaderings, asook enige vergaderings soos wat deur die Universiteit van Stellenbosch of Studenteraad bepaal word.

(f) Die voorsitter is verantwoordelik vir openbare skakeling en deurgee van inligting aan Opvoedkundestudente.

(g) Die voorsitter is verantwoordelik vir die ondertekening van tjekrekwisisies in samewerking met die tesourier.

(h) Verantwoordelik vir die persoonlike skakeling tussen die bestuur en die ABR.

(i) Die voorsitter is verantwoordelik vir die jaarlikse beskikbaarstelling van die grondwet en om enige wysigings daaraan, aan die lede van die Vereniging en die Studenteraad deur te gee.

(j) Verantwoordelik vir die opstel van ‘n jaarprogram in samewerking met die bestuur.

7.2.
Pligte van die ondervoorsitter

(a) In die afwesigheid van die voorsitter neem die ondervoorsitter eersgenoemde se pligte waar.

(b) Geskrap deur die Wysigingswet (2003)

(c) Sekundes vir voorsitter by die ABR indien die voorsitter nie die vergadering(s) kan bywoon nie.

(d) Verteenwoordig die bestuur op Fakulteitsraadvergaderings saam met die voorsitter en lid vir akademiese belange.

(e) Verantwoordelik vir die voltooi van ander spesifieke take, in belang van opvoedkunde studente,  soos  deur die voorsitter aangedui.
7.3.
Pligte van die Administratiewe Beampte

(a) Die administratiewe beampte is verantwoordelik vir die notulering van alle vergaderings.

(b) Hou ‘n volledige lederegister op datum en is verantwoordelik vir presensielyste by vergaderings.

(c) Stel saam met die voorsitter die agendas vir alle vergaderings op.

(d) Behartig alle korrespondensie van die Vereniging in opdrag van die voorsitter en/of bestuur en liaseer alle nodige stukke.

(e) Is saam met die voorsitter verantwoordelik vir die opstelling van die jaarprogram en jaarverslag.

(f) Gaan gereeld die elektroniese pos aan die Vereniging na.

7.4.
Pligte van die Tesourier

(a) Die tesourier behartig alle finansiële sake van die Vereniging. Die tesourier moet hom/haar vergewis van die boekhoustelsel en is verantwoordelik vir die vereffening van rekeninge.

(b) Die tesourier is verantwoordelik vir alle invorderings vir die Vereniging en beheer die fondse wat deur die Vereniging ingesamel word.

(c) Deponeer gereeld alle gelde wat ontvang word.

(d) Betaal, na goedkeuring van die bestuur, alle rekeninge van die Vereniging of enige kostes aangegaan.

(e) Hou volledig boek van alle inkomstes en uitgawes apart van die Universiteit se boekhoustelsel.

(f) Verantwoordelik vir die opstel van ‘n begroting vir die betrokke jaar.

(g) Lê by die jaarvergadering van die Vereniging ‘n geouditeerde staat vir goedkeuring voor. Indien die geouditeerde staat nog nie beskikbaar is nie, móét ‘n voorlopige staat voorgelê word.
(h) Geskrap deur die Wysigingswet (2003)
7.5 . 
Pligte van die Verteenwoordiger  vir Akademiese Belange (ABRO)

(a) Verteenwoordig die Vereniging, saam met die voorsitter, op ABR- en Fakulteitsraadvergaderings en tree op as waarnemer by ander Universiteitsvergaderings.

(b) Verantwoordelik vir die terugvoer van bogenoemde vergaderings in samewerking met die voorsitter.

(c) Behartig alle akademiese sake voortspruitend uit die akademiese jaar.

(d)  Verantwoordelik vir die voltooi van spesifieke take wat van tyd tot tyd deur die voorsitter aangewys sal word.

 7.6
Pligte van die portefeulje Skakeling

(a) Geskrap deur die Wysigingswet (2003)

(b) Geskrap deur die Wysigingswet (1999)

(c) Dien as mede-redakteur van die Opvoedkundeblad.

(d) Verantwoordelik vir die kopiëring en verspreiding van die Opvoedkundeblad, asook insameling van bydraes en delegering vir die blad.

(e) Skakeling met werwingsagentskappe vir opvoeders, verskillende werkersunies en onderwysorganisasies om onderwysstudente op hoogte te hou.

7.7. Pligte van die portefeulje Reklame

(a)
Een lid van die bestuur dien in hierdie portefeulje.

(b)
Verantwoordelik vir die maak van kennisgewings insake geleenthede en vergaderings wat deur die bestuur gehou word, asook die instandhouding van die onderskeie kennisgewingborde van die Opvoedkundestudentekomitee.

(c)
Bystand verleen aan die portefeulje(s) Skakeling en Sosiaal.

(d)
Verantwoordelik vir die skryf van ‘n kort verslag vir die universiteitsblad Die Stellenbosse Student, wat ter insae ook aan die skakeldosent voorgelê moet word.

(e)
Verantwoordelik vir die reklame van die Opvoedkundestudentekomitee.

7.8. Pligte van die portefeulfe Sosiaal

(a)
Geskrap deur die Wysigingswet (1999)

(b)
Een lid vervul in hierdie portefeulje.

(c)
Verantwoordelik vir die reël van alle sosiale en akademiese geleenthede soos wat deur die bestuur bepaal word.

(d)
Verantwoordelik vir die bespreking en die voorbereiding van die lokale vir geleenthede.

(e)
Geskrap deur die Wysigingswet (1999)

7.9    Pligte van die portefeulje Gemeenskapskoördinering.
(a) Een lid van die AK sal aangestel word om die portefeulje te behartig.

(b) Die lid sal verantwoordelik wees vir die  koördinering  van gemeenskapsbouprojekte en die aanstel van studente om bystand te lewer met die uitvoer van hierdie projekte. 

(c) Die lid sal dien as skakel tussen die gemeenskap op wie die projek van toepassing is en die Opvoedkunde Fakulteit. 

8.  Vergaderings 

(a) Gereelde vergaderings met die administratiewe komitee word een maal per week gehou op die tyd en plek soos wat deur die bestuur bepaal word.

(b) Indien ‘n lid van die bestuur ‘n vergadering om ‘n geldige rede nie kan bywoon nie, teken hy/sy skriftelik of telefonies verskoning aan by die administratiewe beampte nie later as een uur voor die aanvangstyd van die vergadering nie.

(c) Indien ‘n lid ‘n opdrag vir die daaropvolgende vergadering het wat hy/sy nie kan bywoon nie, moet die lid self reël dat ‘n ander bestuurslid die agendapunt hanteer.

(d) Geskrap deur die Wysigingswet (1999)

(e) Lede wat bykomende items op die agenda wit laat plaas, moet binne twee (2) dae voor die bestuursvergadering die administratiewe beampte skriftelik daarvan in kennis stel, vergesel van ‘n skriftelike motivering.

(f) Besluite geneem tydens enige vergadering van die bestuur word deur ‘n meerderheid van stemme van aanwesige lede aangeneem en is bindend op alle lede.

(g) Die verloop by vergaderings moet volgens erkende prosedure en gebruike geskied.

(h) Verlof om die vergadering vroeër te verlaat, moet skriftelik by die administratiewe beampte aangevra word, met dien verstande dat dit aangevra word op grond van ‘n geldige rede.

(i) ‘n Algemene jaarvergadering van die Opvoedkundestudentekomitee word een keer per jaar binne ‘n redelike tyd voor die sluiting van klasse gehou op ‘n tyd en plek soos deur die bestuur bepaal. Kennisgewing van die vergadering moet minstens veertien (14) dae voor die datum skriftelik aan alle lede geskied en moet die agenda vir die vergadering insluit.

(j) Die kworum vir alle ledevergaderings is ‘n derde van aktiewe lede. Indien daar na vyftien (15) minute na die vasgestelde aanvangstyd geen kworum teenwoordig is nie, word die vergadering verdaag tot dieselfde dag op dieselfde tyd en pick in die daaropvolgende week en indien daar by die voortsettingsvergadering nie ‘n kworum binne vyftien minute vanaf die bepaalde tyd teenwoordig is nie, vorm die teenwoordige lede ‘n kworum met die bevoedgheid om die agenda te behandel.

(k) Die skakeldosent het sitting op alle vergaderings, maar met geen stemreg.
(l) ‘n Algemene vergadering kan deur enige lid van die Opvoedkundestudentekomitee aangevra word, mits die versoek aan die bestuur deur vyftien of meer lede gemotiveer en onderteken is.

9.  Opvoedkundeblad

(a) Die Opvoedkundeblad, naamlik Die Opvoeter, verskyn een maal per kwartaal, tensy dit anders deur die bestuur bepaal word.

(b) Die verspreiding daarvan is elke lid van die bestuur se verantwoordelikheid.

(c) Elke student, akademiese en nie-akademiese personeellid aan die Fakulteit moet van ‘n eksemplaar voorsien word.

(d) Een eksemplaar van elke uitgawe moet in die argief geliaseer word.

(e) Goedkeuring van artikels word deur die redakteur(s), in oorleg met die voorsitter en skakeldosent behartig.

10.  Bedanking

Indien daar bevind word dat ‘n lid van die bestuur versuim om sy/haar pligte na te kom of uit die bestuur bedank, beskik die bestuur oor die reg om `n ander verteenwoordiger in die betrokke Portefeulje te koöpteer, soos beskryf in artikel 6.

11.  Herroeping
Alle vorige grondwette van die Opvoedkundestudentekomitee, of wysigings van sodanige grondwette, word by die inwerkingtreding van hierdie grondwet herroep.

12.  Wysigings van Grondwet
(a) Hierdie grondwet kan tydens enige vergadering, soos deur die bestuur vasgestel, deur ‘n tweederde meerderheidstem van teenwoordige lede gewysig word, behoudens die bepalings van artikel 8(i) en (j), met dien verstande dat ten minste dertig (30) dae skriftelike kennisgewing van die voorgestelde wysiging aan alle lede gegee is.

(b) Enige lid wat wysigings aan die grondwet wil voorstel, moet dit ten minste veertig (40) dae voor die vergadering skriftelik aan die administratiewe beampte besorg.

13. Honoraria 
13.1. Vervolgens ’n memorandum van 27 Mei 2000 van die Akademiese Belangeraad (sien Addendum A), is studente van die bestuur van die Opvoedkundestudentekomitee en studente op fakulteitskomitees geregtig op `n honorarium met dien verstande dat:

13.1.1. Befondsing vir honorariums gedelg sal word uit studente se ledegelde aan



die Opvoedkundestudentekomitee.


13.1.2. Uitbetalings vir die honorariums geskied op die volgende basis: 

(a) ’n Eenmalige bedrag van R250 aan gewone lede van die AK,
(b) ’n Eenmalige bedrag van R500 aan die lede die UK (uitsluitend voorsitter en ondervoorsitter),
(c) ’n Eenmalige bedrag van R750 aan die Ondervoorsitter,
(d) ’n Eenmalige bedrag van R1000 aan die Voorsitter.
13.1.3. Die waarde van die honoraria sal aan die einde van elke dienstydperk van die studentefakulteitskomitees hersien word van die.
    13.1.4. Elke lid van die uitvoerende komitee sal aan die einde van sy/haar dienstydperk deur die lede van die bestuur geëvalueer word, wat dan bepaal of die lid die voorgestelde honorarium soos bepaal in 13.1.2 kan ontvang aldan nie. Die voorsitter van die uitvoerende komitee word deur die Dekaan van die Fakulteit geëvalueer. Die finale jaarverslag moet deur elke student van die bestuur van die Opvoedkundestudentekomitee opgestel voordat die evalueringsproses kan plaasvind en dien as vertrekpunt vir evaluering. 
Geteken op:

27 September
2004

Wynand Wessels
(Voorsitter)

Susan van Zyl
(Ondervoorsitter)

Prof. T. Park
(Dekaan)

